
Alþingi ályktar að fela ríkisstjórninni að gera Safnahúsið við Hverfisgötu í Reykjavík að
dómhúsi fyrir Hæstarétt Íslands er starfsemi Landsbókasafns og Þjóðskjalasafns flyst úr
húsinu.

Alþingi felur ríkisstjórninni jafnframt að hefja sem fyrst undirbúning að nauðsynlegum
breytingum á húsinu svo að það fái þjónað sem best hlutverki sínu sem dómhús Hæstaréttar
Íslands.

Greinargerð.
Fyrir liggur að Þjóðskjalasafn og Landsbókasafn flytjast innan skamms úr Safnahúsinu

við Hverfisgötu í Reykjavík í annað húsnæði. Enn hefur ekki verið tekin ákvörðun um
framtíðarnotkun þessa virðulega og merka húss. Þykir flutningsmanni húsið henta Hæsta-
rétti Íslands vel og því er þessi tillaga flutt.

Hæstiréttur Íslands hefur lengi búið við alls ófullnægjandi húsakost og aðbúnað. Er
vinnuaðstaða dómara og starfsfólks vægast sagt slæm og langt frá því að teljast boðleg æðsta
dómstóli réttarríkis. Hefur oft verið bent á laka aðstöðu dómsins hvað snertir húsnæði,
vinnuaðstöðu og nútíma tækjakost. Á sumar ábendingar hefur verið hlýtt en aðrar ekki.
Þannig hafa störf Hæstaréttar Íslands gengið betur á seinni árum eftir fjölgun dómara og
starfsliðs. Þrengsli og slæmur aðbúnaður hafa hins vegar stöðugt aukist.

Ein af grundvallarforsendum þess að dómstóll vinni á skjótan, skilvirkan og skipulegan
hátt er að hann búi við góð starfsskilyrði og gott húsnæði. Er tillagan skref í þá átt að koma
húsnæðismálum og annarri starfsaðstöðu Hæstaréttar Íslands í það horf er honum sæmir. Er
næsta víst að Safnahúsið við Hverfisgötu íReykjavík þjónar kröfum réttarins að þessu leyti.
Ljóst er hins vegar að gera þarf á húsinu nokkrar minni háttar breytingar vegna starfsemi
dómsins. Breytingar þær, sem hér um ræðir, eru af þeim, sem skoðað hafa húsakynnin,
taldar óverulegar enda verður að gæta þess vel að húsið haldi sem best upphaflegri gerð jafnt
innan dyra sem utan.

Ýmsir, sem kunnugir eru dómstólum og réttarfari, hafa bent á að Safnahúsið við
Hverfisgötu geti þjónað Hæstarétti Íslands vel og jafnframt lýst stuðningi sínum við að húsið
verði tekið til slíkra nota. Á þetta benti t.d. aðalfundur Dómarafélags Íslands 22. nóvember
1985. Stjórn Lögmannafélags Íslands tók undir ábendingu Dómarafélagsins 8. janúar s.l.
með svofelldri samþykkt:

"Stjórn LMFÍ tekur undir ábendingar Dómarafélags Íslands um að Safnahúsið við
Hverfisgötu verði gert að dómhúsi Hæstaréttar þegar núverandi starfsemi flyst úr húsinu en
húsnæði Hæstaréttar nú er með öllu óviðunandi. Telur stjórnin að hér gefist tækifæri til að
bæta úr brýnni húsnæðisþörf Hæstaréttar. Sómir húsið sér vel sem aðsetur æðsta dómstóls
þjóðarinnar jafnframt því sem líklegt er að ekki þurfi að gera á því miklar breytingar vegna
starfsemi réttarins."

Af framangreindu er ljóst að verulegur áhugi er á því meðal dómara, lögmanna og
lögfræðinga að Safnahúsið við Hverfisgötu verði dómhús Hæstaréttar Islands til frambúðar.

Safnahúsið við Hverfisgötu er glæsilegt og virðulegt hús og fer vel á því að þar verði
aðsetur æðsta dómstóls þjóðarinnar.


